
ભજન


(જેસલને ખાડી ઉતારી કચ્છમાં લાવીને તોળલે બોધ દીધેલો તેનું ભજન)


જેસલ કરી લે વિચાર, 

માથે જમ કેરો માર, 

સપના જેવો છે સંસાર 

રાણી કરે છે પોકાર

આવોને જેસલરાય ! 



આપણ પ્રેમ થકી મળીએં જી

પૂરા સંત હોય ત્યાં જઈ ભળીએં જી!

આવ્યો અમૂલખ અવતાર 

માથે સતગુરુ અવતાર 

જાવું ધણીને દુવાર 

કાયા બેડી ઉતારે ભવપાર

આવોને જેસલરાય. — આપણ૦



ગુરુના ગુણનો નહીં પાર 

ભગતી છે ખાંડાની ધાર 

નૂગરા કર્યા જાણે સંસાર 

એનો એળે જાય અવતાર

આવોને જેસલરાય. — આપણ૦



જીવની ગતિ ગુરુની પાસ 

જેવી કસ્તૂરીમાં વાસ 

ધણી તારા નામનો વિશ્વાસ 

સેવકોની પૂરો હવે આશ

આવોને જેસલરાય.— આપણ૦

